
Á MESA DO PARLAMENTO
O Grupo Parlamentario de En Marea, por iniciativa do seu deputado Francisco Casal Vidal e ao abeiro do artigo 160 do Regulamento da Cámara, presenta a seguinte Proposición non de lei, para o seu debate en Pleno, relativa á posta en marcha dunha liña especial de axudas aos concellos de Galicia para poder desenvolver os estudos técnico-xurídicos para establecer as taxas municipais ás liñas eléctricas e de gas que discorren polos seus territorios.                                                                               

EXPOSICIÓN DE MOTIVOS
En 5 sentenzas do pasado mes de decembro, o Tribunal Supremo (TS) avala que os concellos graven ás empresas eléctricas e de gas pola utilización do dominio público das súas instalacións de transporte de enerxía cun cálculo que excede o valor catastral dos terreos e que inclúe a súa utilidade.
A Lei Reguladora das Facendas Locais estableceu en 2004 que as eléctricas, cos seus tendidos de todo tipo de tensión, as empresas de gas, de auga e hidrocarburos deben pagar aos municipios aos que fornezan por aire, chan ou subsolo un 1,5% da súa facturación no termo local e que tamén están obrigadas a pagar por atravesar os municipios aínda que non lles fornezan, taxa que debe fixar un informe técnico-económico. Pois ben, até o de agora as empresas non pagaron por atravesar os termos municipais porque, ou ben non recoñecían a taxa ou ben consideraban que era desproporcionada.
O Supremo avala agora as Ordenanzas Fiscais do ano 2014 de varios concellos, entre eles o de Arteixo (A Coruña),  que establecían a regulación e as tarifas da taxa. O Alto Tribunal acepta que os concellos valoren como construcións as liñas eléctricas de alta tensión e as canalizacións de gas a efectos do cálculo da base impoñible da taxa por utilización do dominio público local. En contra do criterio das empresas, o Supremo valida este gravame, que se fixa tomando como referencia o valor que tería no mercado a utilidade derivada da devandita utilización ou aproveitamento se os bens afectados non fosen de dominio público.
O cálculo das tarifas da taxa débese realizar de acordo cun estudo técnico-económico. O valor do inmoble obtense sumando o valor catastral do chan rústico con construcións ao valor das instalacións, e a base impoñible é resultado de multiplicar ese valor do inmoble ao coeficiente de relación co mercado e a ocupación en metros cadrados que corresponde a cada metro lineal das liñas ou as canalizacións.
As sentenzas conclúen que os concellos aplicaron para determinar a taxa uns parámetros obxectivos, proporcionados e non discriminatorios.
Esta taxa, recoñecida polo Tribunal Supremo, pode supor unha importante achega económica para concellos rurais ou de montaña que levan sufrindo desde hai moitos anos as consecuencias e os inconvenientes de ser cruzados por infraestruturas eléctricas e de gas que até agora non eran compensados.
Ante todo o exposto, consideramos que o Goberno da Xunta de Galicia ten que intervir de maneira urxente para colaborar cos Concellos que así o soliciten,  para poder desenvolver os estudos técnico-económicos que dean base as ordenanzas fiscais e a fixación das taxas correspondentes.

A este fin, En Marea presenta a seguinte Proposición non de lei para o seu debate en Pleno:

O Parlamento galego insta á Xunta de Galicia  a:

1.- Poñer en marcha unha liña de axudas aos concellos, a través do IGAPE ou do organismo que determine e en colaboración coa FEGAMP, que lles permitan afrontar os gastos extraordinarios da elaboración dos estudos técnico-económicos descritos na exposición de motivos.

2.- Asesorar, a través do organismo correspondente, a todos os concellos de Galicia afectados por esta situación para que poidan implementar as ordenanzas fiscais e a fixación de taxas correspondentes. 

Santiago de Compostela, 23 de xaneiro de 2017.

Asdo.: Francisco Casal Vidal, 

Asdo.: Luís Villares Naveira,


Deputado do G.P. de En Marea

Voceiro do G.P. de En Marea.

